
Malin Hellebø

INN I MUNNEN

Illustrert av Bård Torkildsen

Hei, du som les!

Har du nokon gong sett inn i din eigen munn? 

Finn fram ein spegel og ta ein titt, då vel!

Me menneske har ein ganske spennande munn.

Me har tenner, tunge, kjakar, spytt, lepper og sterke

kjevar som me treng når me skal eta middag,

plystre, puste, og prate med vennane våre.

Men me er ikkje dei einaste i dyreverda med 

ein spesiell munn. I denne boka kan du utforske

teikningar og lese om nokre av dei stiligaste munnane

i dyreriket og kvifor dei er akkurat slik dei er!

Helsing Malin og Bård


HAMSTER

Du har kanskje sett ein hamster forsyne seg grådig av matfatet? Det kan sjå ut som han har litt av ein appetitt der han sit og dyttar nøtter, frø eller grønsaker inn i gapet. Men kvar blir eigentleg all denne maten av? Han går nemleg ikkje vidare ned i magen med det første.

Inni munnen har hamsteren to lommer, ei på kvar side av fjeset. Lommene kallar me «kinnposar», og hos nokre artar kan dei strekke seg frå munnhola og heile vegen ned til hoftene. Det er her maten hamnar i første omgang. Ein hamster som lever ute i naturen, likar nemleg ikkje å ete maten utanfor hiet sitt. Så fort han har funne noko han kan ete, skundar han seg å putte maten inn i posane sine, og så piler han heim. Der vrenger han lommene og lar maten tyte ut. Så kan han nyte måltidet i ro og fred eller spare det til seinare.

Hamsteren er veldig forsiktig og leitar etter mat fyrst når sola har gått ned, men sjølv i ly av mørket er det farleg for ein liten krabat å ferdast ute i skogen. Hamsteren er eit byttedyr. Det betyr at det finst andre, større dyr som jaktar på han og et han opp dersom dei får sjansen. Det er derfor han ikkje likar å ete ute. Den tida hamsteren bruker på å ete opp maten sin, er nemleg like lang som den tida eit rovdyr bruker på å ete opp hamsteren. Men med dette raske lommetrikset sikrar han seg både eit herleg måltid og å ikkje bli eit måltid sjølv.

Ein hamster som lever i bur, treng ikkje vere redd for å bli eten opp av rovdyr. Likevel kan ein av og til sjå at kjæledyrhamsteren også puttar mat i lommene sine. Det er eit instinkt, noko hamsteren gjer heilt automatisk, utan å tenke seg om. Det finst om lag 18 ulike hamsterartar, den vanlegaste å ha som kjæledyr er «gullhamsteren».

